
Òlga Kùklińskô Klasa III spòdleczny szkòłë 
(2 ùczbòwé gòdzënë)

Dzél 8. Jablón 
Kradzélc brzadu

W kùńcu mómë długò wëczëkóny zymk. W łżëkwiace 
kùreszce robi sã cepli, słuńce lepi grzeje, a  wiater nie je 
ju taczi zëmny. Dlô wszëtczich je to robòcy czas pò kąsk 
òspałi zëmie. Òsoblëwie nôwiãcy je do zrobieniô w pòlu, 
sadze i ògrodze. Jak ju wiéta, wszãdze mòżna nalezc znan-
czi bëtnoscë kaszëbsczich dëchów, tim razã pòtkómë 
jednégò w môłim ògrodze.

- Nimò pòsadzymë ògardowiznã i kwiôtczi, mùszimë bël-
no przërëchtowac zôgónë! – prawił tatk do Juleka, chtëren 
w rãkach trzimôł swój môłi ridel. Słuńce tegò dnia fejno ju 
grzało, tej przëszedł nôwëższi czas na robòtã w  ògrodze 
kòle jich dodomù. 
- Tatkù, jô téż chcã miec w tim rokù swòjã ògardowiznã. 
Sóm wszëtkò zrobiã, pòsejã, mdã pòdléwôł i miôł starã 
ò mòje roscënë, jaż ùroscą wiôldżé i smaczné!
- To nie je taczé prosté. Czekô nas wiele robòtë na zymkù 
i òb lato. Òbôczã, jaczi z cebie je ògrodnik. 
- Tatkù, wicy wiarë! Jô jem gwës, że w  czerwińcu mdã 
jôdł pierszé radisczi, łëczk i  salôtã, a  pózni téż marchiew 
i gùrczi. Taką móm ùdbã!
- Mùszisz równak wiedzec, że òd dobri ùdbë do célu je wie-
le trudnosców, chtërne przińdze tobie pòkònac.
- Tatkù, móm wiele chãców – gôdôł Julk, grzebiącë w zemi 
môłima grablama. Pò chwilë spitôł:
- A chto je nôwiãkszim szkòdnikã w  ògrodze? Kògò jô sã 
móm nôbarżi bòjec?
- Mhmmm, òkróm smôrszczów, wąsewniców, toczków 
i chrąszczelów na gwës Jablóna – prawił pòwôżno tatk.

Môłi Julk béł ju dosc zmarachòwóny swòją robòtą 
i légł so na trôwie pòd stôrą jabłónką, chtërna rosła w jich 
ògrodze. 
- Widzysz tã jabłónkã? – tatk wskôzôł pôlcã na drzewò.
- Jo, widzã, në i co? Òna terô nawetka ni mô lëstów. Ni ma 
w ni nic piãknégò. 
- Terô nié, le w maju mô snôżé biôłé i różewé kwiatë, a òb 
lato mô nôlepszé jabka w  całim sadze, môłé, czerwòné 
i  soczné. Równak jednégò rokù bëło jinaczi. Ta jabłónka 
mô swòjã krëjamnotã. Widzysz na ji kórze wëdłëbóną lëtrã 
J w tim placu? – wskôzôł dokładno rãką.
- To të, tatkù, zrobił? To mùszało jã baro bòlec. Ale doch òna 
żëje! – zasmùcył sã Julk.
- Nié, to nie je mòja przesprawa. To ten lëchi dëch Jablón 
mô zrobióné. Na niegò mùszimë zważac. Czej jô béł ta-
czim môłim knôpã jak të, mëma wiedno mie òstrzéga 
przed Jablónã. Gôda, że òn sedzy na jabłónce w  swòjim 
òbdzartim kapeluszu i w jednã noc mòże zjesc całi brzôd. 

Taczi je òbmëslny. I tak prawie rôz sã stało. Czej më przësz-
lë pò jabka do sadu, na drzewie nie bëło nick króm lëstów. 
Tedë jem so ùdbôł, że spróbùjã schwëtac tegò kradzélca. 
- I co, tatkù, bëło dali? Trafił të na negò dëcha jesz rôz?
- W nocë żdôł jem na niegò na drzewie. Skùńczëło sã tim, 
że wietew pãkła, jô spôdł na zemiã z wiôldżim trzôskã, a na 
drëdżi dzéń starszi mùszelë ze mną jachac do doktora, bò jô 
złómôł sobie rãkã. Tak sã skùńczëła mòja biôtka z Jablónã – 
kradzélcã brzadu. 
- Eee, tatkù, jô móm lepszą ùdbã. Mie Jablón nie mdze strasz-
ny. Terô mómë taczé kamerczi, co nawetka w nocë mòżemë 
włączëc. Jeżlë chtos przińdze pò mòjã ògardowiznã abò 
brzôd, wszëtkò mdã bëlno widzôł.
- Të môsz, synkù, prôwdã, kąsk szkòda, że czedës tak cos 
më ni mielë. Mòże Jablón miôłbë nawetka òdjimk – zasmiôł 
sã głosno tatk. – Jo, dzysô dzecë radzą so jinaczi, nawetka 
z kaszëbsczima dëchama i pò prôwdze nie bòją sã nawetka 
Jablóna – prawił cëchò tatk do sebie. 

Céle ùczbë:
•	 wprowadzenié pòwiôstczi ò Jablónie,
•	 bògacenié i rozwijanié słowiznë sparłãczony z brzadã 
i ògardowizną,

•	 rozwijanié ùmiejãtnoscë czëtaniô tekstu ze zrozmie-
nim,

•	 rozwijanié ekòlogiczny swiądë; 

Pòdrobné céle
Ùczéń...
•	 rozmieje òpòwiedzec ò czim je pòwiôstka,
•	 rozpòznôwô semiona wëbrónëch roscënów,
•	 czëtô, gôdô i spiéwô pò kaszëbskù,
•	 zakłôdô klasowi ekòlogiczny ògródk,
•	 twòrzi tôfle z pòzwama brzadu i ògardowiznë;

Metodë robòtë
kôrbiónka i  zadôwanié pëtaniów, robòta z  tekstã, pla-
sticznô robòta, spiéwanié, słëchanié

Fòrmë robòtë
indiwidualnô, razã z klasą

Didakticzné materiałë
rozmajité semiona przëniosłé przez szkólnégò, kómpùter 
z  głosnikama i z dostãpã do internetu, słowarze 
kaszëbsczégò jazëka, kùwerta z kôrtkama i wëpisónyma 
na nich pòzwama roscënów, tekst òpòwiôdaniô, czerwòné 

jabkò z papioru, tôfla, magnesë, jabka, techniczny blok, 
krédczi, nożëczczi, wëkałaczczi, môłé krutopë abò jed-
norazowé kùbeczczi, zemia do sadzeniô roscënów, fòlia 
(żebë nie wëczapac salë), zesziwk do òbserwacjów, na-
granié spiéwónczi „Sekretë” i tekst ti spiéwczi, czerwòny 
bristol

CYG ÙCZBË

1.	 Szkólny na pòczątkù ùczbë wëkłôdô na jedny łôwce 
na môłëch kôrtkach semiona  rozmajitëch roscënów, 
mògą to bëc: bania, gùrczi, salôta, marchiew, radiska 
i słuńcownik.

2.	 Ùczniowie pòdchôdają i dotikają, òbzérają semiona, 
a pòtemù próbùją òdgadnąc jich pòzwë. Jeżlë mają 
z tim jiwer, szkólny mòże pòzwòlëc na wëzwëskanié 
internetu i słowarzów kaszëbsczégò jazëka. 

3.	 Czej szkòlôcë òbezdrzą semiona, szkólny òtmikô 
kùwertã z przërëchtowónyma pòdpisama do semio-
nów, a zadanim ùczniów je dopasowac je do pasow-
nëch zôrnów.

4.	 Szkólny pitô, jaką ògardowiznã mòżna na zymkù 
pòsôc w ògrodze i co nôbarżi szkòłownikóm szmakô 
(je to czwiczenié swòbódny kôrbiónczi). Szkòlôcë za 
régą kùńczą zdanié: Jô nôbarżi lubiã jesc ...(gùrczi, 
salôtã, radisczi itp.).

5.	 Czedë ùczniowie sã wëpòwiedzą, szkólny dôwô 
kòżdémù z nich tekst pòwiôstczi i czëtô gò głosno. 
Zadanim ùczniów je pòdsztrichnąc wszëtczé nazwë 
sparłãczoné z ògardowizną.

6.	 Pò wësłëchanim tekstu szkólny nie zadôwô pëtaniów 
do tekstu, jak wiedno, leno wëcygô wiôldżé, czerwòné 
jabkò wëcãté z papioru i przëklejiwô je do tôflë. 

7.	 Szkólny prosy kòżdégò szkòlôka, abë pòdszedł 
do òbrôzka na tôflë i  nacéchòwôł na jabkù +, jeż-
lë pòwiôstka mù sã widzała i  bëła zrozmiałô, abò 
–, jeżlë mù sã nie widzała (niezanôleżno òd òcenë 
ùczéń mùszi ùdokaznic swòjã òcenã – to ùczi gò 
wëpòwiôdaniô swòjich sądów i òpiniów). Pò wësta-
wienim òcenë, szkòlôk dostôwô prôwdzëwé jabkò 
i wrôcô na swój plac. Czej wszëtcë ju to zrobią, za-
czinómë kôrbiónkã ò teksce, a  wkół jabka na tôflë 
szkólny zapisëje infòrmacje zebróné òd ùczniów. 

8.	 Szkólny pitô ùczniów, dlôcze dostelë jabka, a nié na 
przëmiôr jinszi brzôd. Jeżlë szkòlôcë nie mdą wie-
dzelë, mòżna jesz rôz przeczëtac wëjimk pòwiôstczi 
z òpisënkã Jablóna. 

9.	 Szkólny rôczi ùczniów do krótczégò welowaniô. 
Nôpierwi prosy, żebë pòdnioslë rãkã szkòłownicë, 
chtërny cwierdzą, że Jablón je złim dëchã, a  jeden 
z  chãtnëch ùczniów zapisëjë wëniczi welowaniô na 
tôflë. Pózni tak samò welëją przez pòdniesenié rãczi 
ti szkòlôcë, co cwierdzą, że Jablón je dobrim dëchã. 
Przë ti leżnoscë kôrbimë z nima ò tim, chto to je kra-
dzélc. Pò ti diskùsje, szkólny na tôflë, a  ùczniowie 
w zesziwkach twòrzą krótką notatkã ò Jablónie:
Jablón to demón, jaczi mieszkô w ògardach i sadach. 
Je sprôwcą kradzélstwa brzadu i ògardowiznë. 

10.	 Na pòstãpną ùczbã prosymë szkòlôków, żebë 
przënioslë techniczny blok, krédczi i  dłudżé wëka-
łaczczi, bò mdzemë zakładac włôsny klasowi ògródk 
z semionów, chtërne dzysô bëłë rozpòznóné. 

11.	 Na pòstãpny ùczbie ùczniowie wëcynają 
z  technicznégò blokù môłé tôfle z  malënkama ro-
scënów w  rozmajitëch sztôłtach. Szkólny mùszi pi-
lowac, abë pòzwë ògardowiznë bëłë bëlno zapisóné. 
W môłé krutopë ùczniowie wsëpùją zemiã i wkłôdają 
semiona salôtë, radisczi, słuńcownika (jaczé to mdą 
roscënë, zanôlegô òd placu w  salë, pózni mòżna 
wëniesc roscënë w  wëbróny do tegò plac bùten 
szkòłë). W krutopë nót je wetknąc przërëchtówóné 
tôfle z pòzwama roscënów. Tôfle mùszą bëc przëkle-
joné do wëkałaczków, jaczé òstałë wbité w  zemiã 
w krutopach.

12.	 Na kùńc robòtë szkólny robi lëstã z  datama 
pòdléwaniô roscënów i  mionama ùczniów, chtërny 
mdą pilowac ògródka przed Jablónã.

13.	 Pò założenim klasowégò ògrodu szkòlôcë prowa-
dzą notatczi z  òbserwacjów roscënów (nawetka 
z òdjimkama), jaż cos z nich wërosce.

14.	 Pò wëkònanim zadaniów je czas na nôùkã słów (Do-
dôwk) i  pòspólné spiéwanié krótczi lëdowi piesni 
„Sekretë”.
Bôczënk: mùzyka je do pòbraniô na starnie skarb-
nicakaszubska.pl w  zakłôdce Mùltimedia, a  pózni 
Aùdio – „Kaszëbsczé karaòke”). 

Òlga Kùklińskô
mieszkô w Jezerzim (gm. Kôłczëgłowë), szkólnô 
kaszëbsczégò i  pòlsczégò jãzëka w Spòdleczny 
Szkòle w Łubnie.

Dodôwk
Wiém jô, wiém, nie pòwiém,
co w ògrodze rosce,
rozmarin, rozmarin,
com gò sała w pòsce.

Wiém jô wiém, nie pòwiém,
co na drzewie wisy,
czerwòné jabłuszkò
dlô mòji Mariszi.

Wiém jô, wiém, nie pòwiém,
co pò bòrze hùkô,
òwczarczik, òwczarczik,
swòji òwcë szukô. 

Wiém jô, wiém, nie pòwiém,
co w leszczënie trzeszczi,
Kasza tam pòd lasã
za knôpama wrzeszczi. 

KÔRTA ÒBSERWACJE

Klasowi ògródk

łëczk

cëbùla 

salôta

radiska

Kôrta òstała przërëchtowónô w programie Canva przez 
aùtorkã scenarnika.

Z nowima drëchama

Aleksandra Dzãcelskô-Jasnoch
Anna Biruk

Codniowé zwrotë

Kaszëbsczi jãzëk Ùkrajińsczi jãzëk Transkripcjô *

Czesc! / Witôj! Привіт! pry’wit

Dobri dzéń (reno)! Доброго ранку! ‘dobroho ‘ranku

Dobri dzéń (pò pôłnim)! Доброго дня! ‘dobroho dnja

Do ùzdrzeniô! До побачення! do po’baczenia

Pa! Па! pa

Dobri wieczór! Добрий вечір! ‘dobryj ‘weczir

Dobranoc! Доброї ночі! ‘dobroji ‘noczi

Proszã. Прошу. pro’szu

Przeprôszóm (np. zadzéwającë 
ò cos).

Перепрошую. pere’proszuju

Wëbaczë (przeprôszającë). Вибачте. ‘wybaczte

Bóg zapłac / Dzãka. Дякую. ‘djakuju

Baro proszã. Дуже прошу. duże pro’szu

Ni ma za co. Не має за що. ne ’maje za ścio

Jo. Так. tak

Nié. Ні. ni

Bòże przeżegnôj! Смачного! smaczno’ho

Bòże, dôj zdrowié! На здоров’я! na ‘zdrowja

Jak sã czëjesz? Як почуваєшся? jak poczu’wajeszsja

Co ù cebie? Що у тебе? ścio u tebe

Dobrégò dnia. Гарного дня. ’harnoho dnja

Jaczé je twòje miono? Як тебе звати? jak tebe zwaty

Skądka të jes? Звідки ти? zwidky ty

Jô sã nazéwóm... Мене звати... me’ne zwaty

Fejno ce pòznac. Приємно було побачитися. pri’jemno bu’lo po’baczytysja 

Òd czile tidzeniów na Kaszëbach mieszkô wiele wiãcy Ùkrajińców niżlë chùdzy. Kaszëbsczi ùczniowie pòznôwają 
w swòjich szkòłach nowëch drëchów z Ùkrajinë. Bédëjemë Wama spòdlowé rozmówczi kaszëbskò-ùkrajińsczé, jaczé 
wôrt wëzwëskac nié leno na ùczbach rodny mòwë. Zachãcywómë ju nômłodszich do nawiązywaniô kòntaktów, prze-
łómiwaniô jãzëkòwëch barierów i pòznôwaniô jinszi eùropejsczi kùlturë!

Do jaczi klasë chòdzysz? В який клас ти ходиш? w ja’kyj klas ty ’chodysz

Gôdôsz pò pòlskù / anielskù? Ви розмовляєте польською / 
англійською?

wy rozmow’ljajete ’polskoju / 
an’hlijskoju

Më sã w szkòle ùczimë pòlsczégò, 
anielsczégò i kaszëbsczégò.

Ми в школі вивчаємо польську, 
англійську  

і кашубску мову.

my w sz’koli wyw’czajemo ’polsku, 
an’hlijsku i ka’szubsku mo’wu

Më mieszkómë na Kaszëbach. Ми живемо в Кашубїї. my ży’wemo w ka’szubji

Më jesmë Kaszëbi. Ми Кашуби. my ka’szuby

Mòżesz pòwtórzëc? Можеш повторити? ’możesz powto’ryty

Mòżesz gadac kąsk pòmali? Можеш розмовляти трохи 
повільніше?

’możesz rozmow’ljaty ’trochu 
powili’nisze

Nie rozmiejã. Не розумію. ne rozu’miju

Pòkażë mie. Покажи. poka’ży

Napiszë to. Напиши. napy’szy

Nacéchùj to. Намалюй. nama’luj

Pòjmë sã bawic / zjesc razã / do 
klasë.

Ходімо грати / їсти разом / до 
класу. 

cho’dimo ’hraty / is’ty ’razom / do 
’klasu

Pòkôżã cë, gdze je nasza sala / 
toaleta / bòjiskò.

Я покажу вам, де наша кімната / 
туалет / майданчик. 

ja poka’żu wam de ’nasza kim’nata / 
tua’let / maj’danczyk

Mòżemë to zrobic razã. Ми можемо це зробити разом. my ‘możemo ce zro’byty ‘razom

* Je to ùproszczonô wersjô, jaką mòżna wëzwëskac z ùczniama w szkòle. Apòstrofë òznacziwają akcent, jaczi pôdô 
w sylabie pò apòstrofie.

Aleksandra Dzãcelskô-
Jasnoch 
szkólnô kaszëbsczégò 
i anielsczégò jãzëka w czer-
sczich szkòłach. Wespółrobi 
w redakcji cządnika „Pomera-
nia”. Nôleżniczka Kaszëbskò-
Pòmòrsczégò Zrzeszeniô.

Anna Biruk
psychòlog, pòchòdzy 
z Ùkrajinë.

Òbrôzk na dwiérzach  
w jedny czersczi szkòle. 
Òdj. A. Dzãcelskô-Jasnoch

Ùdba na ùczbã

Czas Wiôldżégò Pòstu skłóniô chrzescëjanów do refleksji nad swòją słabòscą, grzéchama i ùpôdkama na drodze 
wiarë. Je téż òsoblëwim przeżiwanim mãczi i smiercë Jezësa Christusa. Ale chòc na krziżu dokònało sã naje 
òdkùpienié, prôwda ò zbawienim i żëcym wiecznym zawiartô je w Zmartwëchwstanim Christusa. Na Kaszëbach ten 
redosny czas zwóny je Jastrama. Króm ùczestniczeniô w religijnëch òbrzãdach i kùltiwòwaniô wielnëch zwëków, 
lëdze skłôdają so téż w tim czasu żëczbë. Prezentowóné niżi pòeticczé zamëslenia mògą bëc wëzwëskóné w diskùsji 
czë w twòrzenim wëpòwiedzów ò cządze pòstu i Jastrów, przëbôczeniô jastrowëch tradicjów na Kaszëbach, w tim 
òsoblëwie przëzdrzeniô sã tima, jaczé jesz jistnieją w rodzënach szkòlôków. Mògą téż bëc spòdlim do przërëchtowaniô 
jastrowëch kôrtów i włôsnëch żëczbów.

Zadzéwôł nogama ò rzmã przëdrożnëch kamów
Na remionach niesąc nasz grzéch i niewiérnosc

Ni miôł w òczach gòrzu, żôlu, pëtaniów
Z kòżdą niezgarą, ùpôdkã, cérzni kłocym … gwësnosc

Przëdrożnym kamã zakrëlë grobù rësënë 
Sã dokònało…, zemia w cemnicë drżéc òprzestała

Òstôł nieùbëtk…, w trzë dni mô pòwstac swiątiniô z rëjinë
Temù straż, slepi…, jasnoscą sã zemia òblała 

Zbôwcë, co błogòsławi, seje zdroje łask
Wdzãczną pòdzãkã skłôdô lud òdkùpiony
Miru, nôdzeje, redoscë nastôł zemi czas

A „Alleluja” serc lëdzczich w niebò niesą zwònë

Jastrë
Noc 

W ni le pòmión
Ùrzas Piątkù
Smierc Zbôwcë
Ùcznie sã skrëlë
Straże ùsnãłë 
Cëszô…

Narôz
Reny switk 
Pùsti grób
I pòznanié 

A zwònë rozgłôsziwają
Zmartwëchwstanié…

Alleluja!

Je czas czej serce òd chlëchù sã grużdżi
Zastigô w nim demón i noc

Zewsząd spôdają cerpieniów reniącé rózdżi
Wkrąg cëchòta smiertelnô jak szafòtu kloc,

Swiôdk głëchi, czej Jezës na krziżu ùmiérô
Rozpiãti nad swiatã Bóg – człowieka strzãp
Setnik wërzasłi leno ruchna rozdzérô
Terô przezdrzôł, rëchli jak nen sãp

Bòżena Ùgòwskô

Jastrowé żëczbë

Ùdba na ùczbã

Wachtowôł, bë zmòrdowónégò skôzańca
Chto nie wspòmôgôł, nie ùlżił lëtosno…
Nie wierząc, że z grobnégò òstańca

Wińdze wid, Wiôldżi Nocë nôdzeja redosnô

Jastrowi czas, swiãti czas
Kam òd grobù òdrzucony

Nasta redosc – swiat zbawiony
Wëszedł z cemnicë 

Jutrzniô òzłocëła Gò swim widã

Jastrë są w nas
Na górama skòwrónk spiéwô
Piesnią żëcé wëchwôliwô

Głosząc na wkòło zymkù czas
Jastrë są w nas

Stołë snôżo zastawioné
Smaczczi wszëtczé pòswiãconé
Ju przeminął pòstu czas

Jastrë są w nas

Chòc wkół nas sã nick nie zmieni 
Nie minie dnia zajiscenié
Wdarzec równak je ju czas

Jastrë są w nas

Czej na krziżu Jezës skònôł
Dlô dësz najich òdkùpieniô
Nastôł swiatu nowi czas

Jastrë są w nas

Niech tej zajcë wkół skôkają 
Swiãconé jôjka szmakają
Dëgùsë ùcechã dają 
A Jastrë są w nas

Bòżena Ùgòwskô
warkòwò ùrzãdniczka – robi w Ùrzãdze 
Marszôłkòwsczim we Gduńskù, tłumaczka  
i kòrektorka dokazów kaszëbskòjãzëkòwëch, 
pòetka.

Òbrôzk: Ewa Poklewska-Koziełło

Wiérzta

Słuńce witô sã ze swiatã,
Pùjk pùcëje swòjã pótã.
A alpaka szukô kwiôtka,
Co wënëkôł zëmã stądka.

Wszëtkò sã do żëcô bùdzy,
Biôłi sniég ju rodã znudzył.
Nowô trôwa, nowé krzôczi.
Knôpk téż mëje aczipaczi!

Z taszë wësëpôł òstatczi,
Chtërne zarô zjedzą kaczczi.
Terô swòjã karã czëszczi,
Żebë mù dôwała szczescé.

Aczipaka sã namôchôł,
Ale bãdze dali jachôł!

To na zymk taczé sprzątanié,
Na przigòdë rëchtowanié!

Wérónika Mierzwińskô

Zymkòwé sprzątanié

Wérónika Mierzwińskô  
sztudérka kaszëbsczi etnofilogii, w  przińdnoce 
widzy sã jakno szkólnô rodny mòwë.

Gréta Walasek 
sztudérka kaszëbsczi etnofilologii. Zajimô sã ma-
lënkama do kaszëbsczich ksążków i cządników.

Chto to je Aczipaka? 
Aczipaka je bòhaterã wiérztków – to knôpk, jaczi rézëje 
pò Kaszëbach na swòjim kòle razã z drëchama: pùjkã 
i alpaką. Wszãdze mô ze sobą aczipaczi, w chtërnëch 
trzimie rozmajité skarbë i pamiątczi z wanogów. Pierszô 
wiérztka ò Aczipace òstała wëdrëkòwónô w „Stegnie”, 
dodôwkù do cządnika „Pomerania” (nr 4/2021). W tim 
numrze „Naji Ùczbë” bédëjemë naszim Czëtińcóm drëgą 
wiérztkã ò nowim bòhaterze, jaczi zagòscy tu na dłëżi!

Mal. Gréta Walasek 


